
He rauemi aromatawai ā-roto Tikanga ā-Iwi 1.1B v1 mō te Paerewa Paetae 91726
TĀ TE ĀKONGA WHĀRANGI

He Rauemi Aromatawai ā-roto – KUA MŌNEHU
Paerewa Paetae Tikanga ā-Iwi 91726 : Te whakaatu māramatanga ki tā te Māori pāhekoheko ki te ao tūroa
Te Kaupapa Ako: Tikanga ā-Iwi 1.1B v1
Te Ingoa o te Rauemi: Te Marae o Tū rāua ko Rongo
Whiwhinga: 4
He Aratohu mā te Akonga
Te Horopaki

Koia moenga kura, koia moenga toto

E uru ana koutou ko tō rōpū/kura/whānau ki tētahi whakataetae kapa haka. Ko tāu nā mahi, he tito i tētahi haka e whakaaturia ai tō mōhio/mārama ki te whakataukī o runga tata ake nei me ōna pānga ki te kawa o Tū rāua ko Rongo. Me kohi e koe ngā kōrero nō roto i te ao Māori hei whakatutuki i te aromatawai nei.

Mā tō kaiako e tohu ētahi rauemi me ētahi puna kōrero hei toronga atu māu, otirā, māu anō hoki ētahi kōrero e rapu, e whakahiato.

Waihoki, māu e tohu ka pēwhea nei te hua o āu mahi, arā, ka takoto hei pūrongo, hei whitiata , hei whakaaturanga rorohiko rānei me ōna whakaahua, ōna mahere hoki.

Ka aromatawaingia koe i runga anō i tō kaha ki te whakaatu i tō mārama ki ngā ariā/mātāpono/iho matua me te whakaahua i ngā kōrero mō Tū rāua ko Rongo i puta ai te kawa o te marae, tae atu rā ki te āta whiriwhiri i te wāhi ki te kawa o te marae i roto i te ao o te tangata.

Kia whā wiki te roa o tō whakatutuki i te aromatawai nei i te kura, i te kāinga anō hoki.

Hei mahi

1 Rangahaua te whakataukī  Koia moenga kura, koia moenga toto. Uia ngā pūkōrero o tō whānau, o tō hapū hoki. Tirohia rānei ngā pukapuka, ngā whitiata me te ipurangi. Tuhia ngā taipitopito kōrero ki te pepa, ki tō rae rānei, hopukina rānei ki tētahi mīhini hangarau.

2 Tūhuratia te kawa o tō marae.

3 Titoa tētahi haka, arā, he kupu, he ringaringa anō hoki.

4 Māu, mā tētahi atu rānei tō haka e haka mai hei mātakitaki mā te kaiako, otirā hei whakaahua ki te kāmera. Mā tō kaiako, mā tō whānau hoki koe e ārahi i roto i ngā tikanga o te haka, ēngari, ehara i te mea e aromatawaingia ana te wana o te tū. Wāhine mā, uia tō whānau mō te tū a te wahine ki te haka.
Taunakitanga: Tikanga ā-Iwi 91726 Te marae o Tū rāua ko Rongo

	Ka whakaahua te ākonga i te āhua o Tū, i te āhua o Rongo me te take i puta ai te whakataukī koia moenga kura, koia moenga toto.  Ka whakaahua hoki ia i te kawa o tōna marae.  


	Ka kitea te mārama o te ākonga ki te whakataukī arā, ka whakamārama te ākonga i te kawa o ngā marae o Tū rāua ko Rongo.    

Ka kitea te mārama o te ākonga ki ngā ariā/mātāpono/iho matua o te whakataukī arā, ko ngā taukumekume i waenganui i a Tū rāua ko Rongo. 

Ka whakamārama ia i te kawa o tōna marae, arā, he pāeke, he tāutuutu, te wāhi ki te tāne, ki te wahine hoki, te hātepe o ngā mahi, te aha, te aha.  


	Ka kitea te āta mārama o te ākonga ki te whakataukīarā, ka whakamārama te ākonga i te wāhi ki te kawa o ngā marae o Tū rāua ko Rongo i roto i ngā mahi o runga i tōna marae, pērā i te pōwhiri i ngā manuhiri e āta kitea ai te kaupapa i tae mai ai, arā, he riri te take, he rangimārie rānei.  

Ka mutu, ka tūhonohono, ka kōtuitui te ākonga i ngā ariā/mātāpono/iho matua o taua whakataukī kia hāngai ai ki te kawa o ngā marae o Tū rāua ko Rongo i tōna anō marae.  

Tērā e kōrerohia ētahi āhuatanga o te kawa o tōna marae, pērā i te mau rākau, te wāhi e tū ai te tangata, me te take i pērā ai.

